ԱՄՓՈՓԱԹԵՐԹ
 ««ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՍԱՀՄԱՆԱԴՐԱԿԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ

	Վարչապետի աշխատակազմի քաղաքացիական ծառայության գրասենյակ
	

	Վարչապետի աշխատակազմի քաղաքացիական ծառայության գրասենյակը վերահաստատում է «Մարդու իրավունքների պաշտպանի մասին» սահմանադրական օրենքում փոփոխություններ և լրացումներ կատարելու մասին» օրենքի նախագծի վերաբերյալ ներկայացրած դիտողություններն ու առաջարկությունները, մասնավորապես՝
1.«Մարդու իրավունքների պաշտպանի մասին» սահմանադրական օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) 2-րդ հոդվածով առաջարկվում է Պաշտպանին փոխարինելու դեպքում փոխարինող պաշտոնատար անձին հնարավորություն ընձեռել օրենսդրությամբ նախատեսված գործողություններ կատարել Պաշտպանի աշխատակազմում անձնակազմի կառավարման լիազորությունների ոլորտում, մասնավորապես՝ քաղաքացիական ծառայողների և Պաշտպանի աշխատակազմում այլ պաշտոն զբաղեցնող անձանց՝ աշխատանքից ազատվելու մասին դիմումի հիման վրա սույն օրենքի 39-րդ հոդվածի 1-ին մասի 5-րդ կետով նախատեսված պաշտոնից ազատելու, որոշակի ժամկետով կնքված աշխատանքային պայմանագրերի ժամկետը լրանալու հիմքով աշխատանքից ազատելու, ինչպես նաև քաղաքացիական ծառայության թափուր պաշտոն զբաղեցնելու համար անցկացվող մրցույթի հարցազրույցի փուլը հաղթահարած մասնակցի՝ պաշտոնի նշանակման համար դիմումի հիման վրա սույն օրենքի 39-րդ հոդվածի 1-ին մասի 5-րդ կետով նախատեսված՝ պաշտոնի նշանակելիս։
Այս առումով հարկ է նշել, որ «Մարդու իրավունքների պաշտպանի մասին» սահմանադրական օրենքի (այսուհետ՝ Սահմանադրական օրենք) 39-րդ հոդվածով նախատեսված որոշ լիազորությունների իրականացումը օրենսդրությամբ սահմանված ժամկետում չկատարելը նույնպես կարող է փակուղային իրավիճակներ առաջացնել։ Մասնավորապես՝ «Մարդու իրավունքների պաշտպանի մասին» սահմանադրական օրենքի 39-րդ հոդվածի 1-ին մասի 4-րդ կետով, 5-րդ կետով (կարգապահական պատասխանատվության միջոցներ կիրառելու մասով) նախատեսված լիազորությունների մասին է։ Նշված դեպքերում կարող են խախտվել արդեն իսկ ընթացքի մեջ գտնվող քաղաքացիական ծառայության պաշտոնների անձնագրերի հաստատման, ինչպես նաև կարգապահական տույժի կիրառման օրենդրությամբ սահմանված ժամկետները՝ դրանից բխող իրավական հետևանքներով հանդերձ։ 
Վերոգրյալի հաշվառմամբ՝ առաջարկում ենք քննարկման առարկա դարձնել անձնակազմի կառավարման ոլորտում լիազորությունների իրականացման անընդհատության ապահովման հարցը՝ սահմանելով անհրաժեշտ նախագծային կարգավորումներ։
	Չի ընդունվել

Պաշտպանի բացակայության ընթացքում վերջինիս լիազորությունների որոշակի շրջանակի՝ Մարդու իրավունքների պաշտպանի (այսուհետ՝ Պաշտպան) տեղակալին վերապահման մոտեցումը պայմանավորված է խորհրդարանի կողմից ընտրվող Պաշտպանի տեղակալի ինստիտուտի բացակայությամբ։ 
Այս համատեքստում, «Մարդու իրավունքների պաշտպանի մասին» սահմանադրական օրենքը (այսուհետ՝ Սահմանադրական օրենք) սահմանում է Պաշտպանին փոխարինող պաշտոնատար անձի կողմից իարականացվող լիազորությունների այն շրջանակը, որը վերաբերում է Պաշտպանի աշխատակազմի ընթացիկ գործունեությանը, այլ ոչ թե վերաբերելի հարցի կամ իրավահարաբերության ըստ էության լուծմանը, ինչպես օրինակ՝ բողոքի քննարկումը դադարեցնելու, օրենսդրական նախագծի վերաբերյալ կարծիքի տրամադրման, Սահմանադրական դատարան դիմում հասցեագրելու դեպքերում։
[bookmark: _GoBack]Նախագծով առաջարկվող լրացմամբ թեև ամրագրվել են, այսպես կոչված, հարցն ըստ էության լուծող ՝ պատվիրակման ենթակա լիազորություններ, սակայն Սահմանադրական օրենքի գործող տրամաբանությունից բացառություն ամրագրելու առաջարկվող մոտեցումն արդարացված է այն առումով, որ.
1.	 դրանք ուղղակիորեն առնչվում են անձի սահմանադրական իրավունքներին ու ազատություններին (հանրային ծառայության անցնելու իրավունքը և աշխատանքի ընտրության ազատությունը).
2.	լիազորությունների գործադրումն օրենսդրությամբ սահմանված կարգով իմպերատիվ բնույթ է կրում, և այս առումով որոշում կայացնողը չունի հայեցողություն։

Վերոնշյալի համատեքստում, կարծում ենք, որ քաղաքացիական ծառայության պաշտոնների անձնագրերի հաստատման, ինչպես նաև կարգապահական տույժի կիրառման լիազորությունները վերոնշյալ տրամաբանությունից դուրս են։


	2. Նախագծի 11-րդ հոդվածով առաջարկվող կարգավորումը, դիտարկելով «Հանրային ծառայության մասին» և «Քաղաքացիական ծառայության մասին» օրենքների վերաբերելի կարգավորումների հետ համակարգային կապի մեջ, գտնում ենք, որ այն խնդրահարույց է հետևյալ հիմնավորմամբ, նախ՝ «Քաղաքացիական ծառայության մասին» օրենքի 33-րդ հոդվածի 1․1-ին մասով նախատեսված բացառությունը վերաբերում է միայն Պաշտպանի աշխատակազմում քաղաքացիական ծառայողների էթիկայի հանձնաժողովի ձևավորման կարգին, մինչդեռ թե՛ «Մարդու իրավունքների պաշտպանի մասին» սահմանադրական օրենքի գործող խմբագրությամբ, թե՛ նախագծով սահմանված լիազորող նորմը ավելի լայն շրջանակ ունի։ Այս առումով  առաջարկում ենք քննարկման առարկա դարձնել երկու օրենքների միջև հակասությունների բացառման հարցը՝ հիմքում ունենալով Պաշտպանի կարգավիճակի առանձնահատկությունների և հանրային ծառայության հորիզոնական շրջանակի հավասարակշռված հարաբերակցության ապահովման մոտեցումը։

	Մասամբ է ընդունվել

Պաշտպանի աշխատակազմում ձևավորվող էթիկայի հանձնաժողովի կազմը ոչ թե միջգերատեսչական է՝ առցանց հարթակի միջոցով ձևավորվող, այլ բացառապես Պաշտպանի աշխատակազմի ներկայացուցիչներից բաղկացած, ինչից էլ բխում են նաև ձևավորման կարգին առնչվող որոշ առանձնահատկություններ։
Քաղաքացիական ծառայության վարքագծի սկզբունքներն ու դրանից բխող վարքագծի կանոնները կիրառելի համարելով հանդերձ՝ հարկ է նկատել, որ Պաշտպանի որոշմամբ սահմանված՝ Պաշտպանի աշխատակազմում վարքագծի կանոնների շրջանակն ու բովանդակությունը կանխորոշվում են ոչ միայն ծառայության տեսակով, այլև օմբուդսմանական հաստատությանը վերապահված գործառույթների առանձնահատուկ բնույթով։ Օրինակ՝ վարքագծի կանոններում նախատեսված է առանձին բաժին մշտադիտարկման կանոնների վերաբերյալ։
Միաժամանակ, հաշվի առնելով ներկայացված նկատառումը՝ առաջարկում ենք Նախագծի քննարկվող դրույթը խմբագրել հետևյալ բովանդակությամբ. 
«8․1) սահմանում է Պաշտպանի աշխատակազմում էթիկայի հանձնաժողովի ձևավորման կարգը և էթիկայի հանձնաժողովի աշխատակարգը, հաստատում է էթիկայի հանձնաժողովի կազմը.»:

